
Rapport annual 2021 

Alla fin digl onn 2021 munta igl inventari dalla Biblioteca Trun 5420 medias, quei 2439 per 

carschi, 1537 per giuvenils e 1444 per affons. La biblioteca ei stada aviarta 154 dis. Duront 

quei temps han 1433 persunas visitau la biblioteca ed han empristau biabein 3000 medias.  

La biblioteca ha igl onn 2021 saviu restar aviarta cun risguardar las prescripziuns digl uffeci 

da sanadad pertuccont il virus da Corona. La tema dalla pandemia sentin era nus en 

biblioteca. Deplorablamein ei il diember d’abonnaments sminuis per ina quarta e la summa 

d’emprest da medias per ina tiarza en cumparegliaziun cul 2019. Nus sperein che nossa 

clientella fidada tuorna puspei cun la fin dalla pandemia. 

Ils bauns da leger che nus havein postau en tschun differents loghens vegnan frequentai bein 

sco ils cudischs da hosps dattan perdetga. Mintgaton anflein nus cudischs « jasters » en 

nossas truccas, persuenter van ils nos magari en novs mauns. Quei fuss atgnamein buc il 

senn da quellas truccas cun lectura per in e scadin viandont.  

Ils 26 da matg 2021 ei stau il di naziunal da preleger. Per quella caschun havein nus 

organisau in suentermiezdi per affons che han astgau tedlar ina historia en cumbinaziun cun 

giugs, malegiar ed aunc auter. 

En collaboraziun culla Chesa Editura Rumantscha e la cumissiun da cultura dalla vischnaunca 

havein nus organisau il november en Sala da cultura la vernissascha dil cudisch «Giachen 

Mihel Nay: Tgil e tgau en treglia», moderaziun Anita Capaul, discuors cun Giusep Nay, Leo 

Tuor e Renzo Caduff ed accumpignament musical dad Alexi e Marcus. 

Nus sperein da saver organisar enqual occurrenza quest onn ed aschia puspei far gust e 

queida da visitar nossa biblioteca. 

 

Per la Biblioteca Trun: Olivia Pfister-Tgetgel, caubibliotecara  


